
POEŻIJA MHIX MAGĦRUFA TA' PATRI CUSCHIERI 

Ta' Ġ. CASSAR PULLICINO 

IL-ĠABRA tal-poeżiji bil-Malti ta' Patri A. Cuschieri li ħarġet fl-1967 bil
ħidma ta' Patri Serafin M. Abela, Karmelitan, imliet vojt li kien ilu jin
ħass fil-Letteratura Maltij a. Il-ktieb kien milqugħ taj j eb mill-istampa, u 
mir-rivisti letterarji kif ukoll fl-imkejjen akkademiċi ta' dawn il-gżejjer. 

Mhux il-ħsieb tiegħi f' din il-kitba li nagħmel apprezzament ta' Cuschieri 
l-poeta. Irrid biss inwassal quddiem il-qarrejja poeżija oħra ta' Cuschieri 
li ġiet f'idejja wara l-ħruġ tal-ktieb tal-poeżiji tiegħu. 

Nhar il-5 ta' Lulju, 1947, jiena u ġej mill-għawm, kont iltqaj t ma' 
Cuschieri fuq il-lanċa ta' Tas-Sliema u f'taħdita aktarx fit-tul kien tani 
bosta tagħrif dwar il-kitba tiegħu bil-Malti. Fost ħwejjeġ oħra kien qalli: 
"Għandi wkoll ħafna poeżiji fil-Hmar maħruġin taħt noms des plumes 
differenti. Waħda minnhom Lil Nurse Edith Cavell, fil-"Hmar"." Għal 
darba, darbtejn u iktar minn dak iż-żmien jiena dort bir-reqqa l-ħarġiet 
tal-Hmar biex nara nsibx xi versi li jitkellmu minn dik in-"nurse" qal
biena li kienet issemmiet ħafna fl-Ewwel Gwerra Kbira tal-1914-19. Iżda 
kien kollu ta' xejn, u wara żmien qtajt qalbi għal kollox u kemm kemm ma 
bdejtx naħseb li Cuschieri kien qalli ħażin u ħawwad ħaġa m'oħra. 
Għaddew is-snin, ħarġet il-ġabra tal-poeżiji ta' Cuschieri, u darba 

waħda - kien il-Hadd fil-għaxija - kont qed inqalleb il-paġni tal-ġurnal 
Ġaħan (1915-16) u b'kumbinazzjoni fil-Għadd 170 tal-21 ta' Ottubru, 1916, 
jiġu quddiem għajnejja l-versi ta' poeżija jisimha Miss Edith Cavell -
Sena Wara Mewtha. Meta qrajtha darba, darbtejn, ma fadalli ebda dubju li, 
għalkemm ma kenitx iffirmata, lanqas b'nom de plume, il-versi kienu 
dawk li Cuschieri kien semmieli bo sta snin qabel. Il-mixj a tal-vers, l
għażla tal-kliem u, iżjed u iżjed, xi ħsebijiet dwar il-gwerra li jintrabtu 
ma' poeżijiet oħra tiegħu, żiedu jsaħħu din il-fehma. 

Cuschieri huwa wieħed minn dawk il-poeti li ispiraw ruħhom mit-taqlib 
u t-taqbid li ġiebet magħha l-Ewwel Gwerra Kbira. Għalkemm f' dik il
gwerra Malta ma kenitx fl-ewwel fruntiera tat-taqbid bħalma kienet fit
tieni Gwerra Dinjija, kien hawn nuqqas u għoli ta' ħwejjeġ ta' l-ikel, u 
Malta sfat sptar wieħed għall-feruti ta' l-Alleati li sabu l-fej qan u reġgħu 
ħadu saħħithom taħt is-sema kaħlani tagħna. B' danakollu, għal qalb sen
sitiva ta' poeta bħal Cuschieri, il-ġlied u l-qerda bla sens ta' bliet unies 

ma setgħux ma jqanqlux f'qalbu u jnaqqxu f'mol1ħu ħsebijiet li fihom juri 
l-frugħa ta' filosofija aggressiva, u l-kruha brutali tat-taqbid. It-tixrid 
tad-demm bejn l-aħwa l-bnedmin ħallielu impressjoni mill-aqwa lil Cu
schieri. Il-ħarsa tiegħu jixħetha minn din it-tikka ta' gżira fuq l-egħlieqi 
jħammru ta' l-Ewropa, u jitlob lill-Madonna biex tidħol Hi għall-bnedmin 
li qegħdin jitqatlu bejniethom, kienu ta' liema lewn u lsien kienu. Fil
poeżija Ieqaf Magħna, ja Ħanżna naqraw: 

Qalbż f'żdejja 

Omm ta' kull ħniena, 

F' dal- ħin ta' biża' 
Lejk nersaq jiena. 
Nitlob li minna 
Tbżeg ħed kull hemm; 
Tħallix l-Ewropa 
Tegħreq fid-demm ... 

Jekk il-gwerra naslu biex inqisuha bħala kastig ta' dnubietna, frott 
tal-ħażen li misserijietna wirtu minn għand misserijiethom, Cuschieri 
jitlob lill-Madonna biex,· bħala Omm tagħna l-bnedmin, tidħol Hi biex 
jieqaf it-tixrid tad-demm li għal sena sħiħa ħasel il-bliet u r-rħula u li 
messu kien biżżejjed biex naddaf dnubietna. Fil-versi Urż li Inti Ommna 
naqraw: 

. " Nitolbu u nibku, din ħajjitna 
minn ftit żmien ilu. Xi ġralek, Marija? 
mhux ommna int iżjed? Ara l-bliet u r-rħula 
kemm qed iħammru 

bid-demm taż-żg ħażag ħ; isma' mal- Ewropa 

kollha tnehida waħda; ħniena ħniena, 
Marija.' Naddaf imissu dnubietna 
id-demm li nxtered, 

żd-dmugħ li ħareġ minn għajnejna jmissu 
ilu li saffa qlubna minn kull tebgħa. 
Missirijietna minn missirijiethom 
iZ-ħażen wirtu, 

u minnhom aħna. Liema ħaqq ħarisna? 
ċaħħdu xufftejna saħansitra l-kelma 

tiegħek, kbir Alla. lżd'issa ilna sena 
nibku, Marija, 

ma baqax fina dnub iżjed. Mhux dejjem 
mal-blat iħabbat il-baħar, mhux dejjem 
ikrah is-sema,' terġa x-xemx minn sħaba 
toħroġ u tiddi ... 

Fil-ħerba li ġiebet magħha l-gwerra nħasdu ż-żgħażagħ fil-fjur ta' 
saħħithom, sfaw battala d-djar li dari mimlija ħajja, u romlu l-ommijiet. 
U n-niket u l-hemm li waqa' fuq id-dinja ġieb miegħu, hawn Malta, twaq
qigħ ta' valuri morali malli messejna ma' ġnus oħra li ġew fostna. Dan il
ħsieb Cuschieri jfissru sew fil-poeżija Quddiem Marija biex Teħlisna 
minn dil-Marda: 

lmtlew l-oqbra biż-żgħażagħ, 
id-djar għoddhom battala. 
Verġni li ġġib fuq driegħek 

il-Hniena liema bħalha, 

ħares kemm hemm, kemm nieket 
ġie fuqna għal għarrieda: 
jibku l-ahwa lill-ahwa, 
l-omm tibki lil uliedha . .. 

. .. mita, mitluqa mn' Alla, 
il-ġnus qabdu f' xulxin 
u qtajja' ta' nies oħra 
bdew qalbna għaddejjin, 

o h x' g ħama dik il- ħabta! 
x' tinsija tal-warrani! 
Daħak u mejjel rasu 
u tkaża sal-barrani. 

L-omm tibki lil uliedha. L-istess ħsieb itenni Cuschieri fil-poeżij a 
magħrufa Fil-Milied tas-sena 1916. Kien Milied tal-Gwerra u ma setax 
iġib miegħu l-ferħ ta' dari. Il-baħar ta' demm, ix-xmajjar ta' dmugħ, id
dmija ta' l-aħwa jaħkmu fuq kull ħsieb ieħor, kif jidher minn din is-silta: 

Imma l-kelma minn fommi - toħroġli bid-dmugħ, 

toħroġ miksija - bin-niket tar-ruħ, 

tar-ruħ li l-ġ1JuS tara - ġo baħar ta' demm 
jitħabtu, ser jegħ'rqu - iżommu bil-kemm. 

Ninu Ninu tal-Milied 
L-ommijiet jibku l-ulied . .. 

Minn sħab abjad ileqq donnu tal-fidda 
X'int tħares, qamar, bħal wieħed miblugħ: 
iva rajt sewwa: mhux ilma, mhux ilma: 
dak dmija ta' l-aħwa, dawk xmajjar ta' dmugħ . .. 

Motiv jixxiebah, tal-qamar li jifrex id-dawl tiegħu rninn bejn is-sIġar u 
bħal jitkixxef il-misteru li hemm moħbi taħt il-lapidi ta' ħajjiet żgħażagħ 
maħsuda ħesrem, waqt li mal-Ewropa jidwi l-biki u t-tifqigħ tal-ħerba, 

nsibuh fil-poeżijatiegħu bit-Taljan Ai Caduti di Ieri, miktuba f'Ġunju ta' 
1-1915, kif jidher rninn dawn il-versi: 

Giacquero, e il raggio tuo di tra gli alben 
posavi, 0 luna, sovra lor palpebre; 

spiavi notturna 
tu forse il mistero de l' urna? 

Non qui, non ora, ma dopo l'ultima 
se ra, su, in alto, nei pun culmini 

sublimi deI veTO, 
sapremo, 0 mort ali, il mistero. 

Non qui sapremo perche a voi, poveri 
caduti, il corpo fascio' di tenebra 

la morte, ne vide 
lĊl speme che agli anni sorride; 

le madri sole ne l'ombra, a gemere, 
le spose, i figli che trastullavansi 

inconsci su l' erba 
non vide, e la mano superba 

cala. Ma meglio, meglio nascondersi, 
o morti, sotto la nivea lapide 

tra faggi, che il pianto 
udire e d' Europa 10 schianto. 

F' din il-kategorij a ta' ħsebijiet tidħol il-poeżij a Miss Cavell. B' erba' 
pinzellati ta' mgħallem Cuschieri jurina 'l Nurse Cavell taqdi l-missjoni 
tagħha mal-morda u mal-feruti. Kullma xtaqet kien li ttaffi kemm tista' 

d~dmugħ u t-tbatija: 

Mhux li pajjiżha jikber u jogħla 
U jmut ħaddieħor bil-għaks u l-ġuħ, 
Mhux dan minn qalbha xtaqet Miss Cavell: 
Xtaqet li ttaffi kemm tista' d-dmugħ; 

ld-dmugħ li ħareġ flimkien mad-dmija 
Li 'r-rħula xarrbet, xarrbet l-ibliet . .. 

Naraw kif hawnhekk l-ideat jorbtu ma' dawk li qrajna fis-siltiet ta' qabel 
u kif, b'din ix-xhieda ġewwinija, nistgħu naslu biex inqiegħdu dil-poe;dja 
ma' l-oħrajn miġburin fil-ktieb ta' Cuschieri. 

Imma hemm ħaġ'oħra li, biex ngħid hekk, ma tħallielna l-ebda dubju 
dwar dan. Cuschieri nnifsu kien tassew milqut mill-ġraj j a ta' din in-nurse 
qalbiena, li tista' tinġabar fi ftit kliem hawnhekk. Edith Louise Cavell 
(1865-1915) kienet laħqet l-ewwel "M atron " tal-Berkendael Medical 
Institute, Brussels, li meta bdiet il-Gwerra fl-1914 kien sar sptar tar-Red 
Cross. Fih Cavell kienet iddur bil-feruti, sew Alleati kemm Tedeski. 
Bejn Novembru, 1914 u Lulju, 1915 kienu bdew jaħbu xi suldati feruti 
Inglizi u Franċizi fix-chateau tal-Prinċep Reginald de Croy, ħdejn Mons, 
u minn hemm jeħduhom fid-djar ta' Cavell u ta' oħrajn fi Brussels, fejn 
dawn kienu jagħtuhom il-flus sabiex, bil-għajnuna ta' xi gwidi, jaslu sal
fruntiera ta' l-Olanda u jaħarbu minn hemm. Nhar il-5 ta' Awissu it
Tedeski arrestaw lil Edith Cavell u xeħtuha l-ħabs. Hija ammettiet li 
kienet laqgħet f'darha u għenet biex jaħarbu sal-fruntiera mal-2DD Ingliż, 
Franċiż jew Belġjan. Għaddewha Qorti Marzjali fis-7-8 ta' Ottubru, 
qatgħuhielha għall-mewt u xkubettj awha fit-l2 ta' Ottubru, 1915.1 

Cavell sfat vittma tal-ħruxija tedeska u l-mewt tagħha kexkxet id-dinja 
ċiviliżżata. 2 Hawn Malta saret funzjoni għall-mewt tagħha fil-Kattidral 
tal-Protestanti, il-Belt, nhar 1-24 ta' Novembru 1915,3 U mbagħad nhar 
is-Sibt, 4 ta' Diċembru, fl-Aula Magna ta' l-Universit?l, in qraw żewġ poeżiji 
Pel Martirio di Miss Cavell mill-Professuri A. Bartoli u V. Laurenza, waqt 
li l-Professur A. Cuschieri għamel diskors sabiħ ħafna ta' tfakkira Com-

1 Encyclopoedia Britannica, 1955, Vol. 5, p. 74. 
2 Hawn Malta kien wasal tagħrif dwar ir-reazzjoni li ġiebet magħha l-mewt ta' Cavell f'kit
biet li dehru fid-ftDaily Telegraph", f'-La Metropolew, fl-"Echo BeIge", u fuq kollox fl-ar
tikolu ta' M. Clemencau fl'Homme Enchaine, tad-Z9 ta' Ottubru, 1915. Ara Daily Malta 
Chronicle tat-30 ta' Ottubru u 1-10 ta' Novembru, 1915. 
3 Ara l-ġazzetta Malta tal-25 ta' Novembru, 1915. 

memorando Edith Cavell li fih ta tifsira simbolika lil din il-qalbiena, u 
mill-ġrajja tagħha silet bħal tagħlima li tgħodd ukoll għaċ-ċkejkna Malta, 
art twelidu. Fost ħwejjeġ oħra Cuschieri kien qal h~kk: «0 liberta dei 
popoli piccoli, per te cadde e or risorge dalle sue ceneri questa erożna, 
questo simbolo di grandezza civile, dż carita patria, di alti sensi umani
tari .,. E questo grido io sento oggi ancora risuonare per i cieli dell a 
mia patria. Poiche, signori, se Edith Cavell mori pet i piccoli popoli, se 
questa guerta e quel che sż dżce una nobile santa glorżosa reazione alla 
forza bruta che vuol soffocare la liberta delle piccole patrie, la eroina 
inglese e morta anche per te, 0 mia piccola patrża . .. "4 

Fid-dawl ta' dan, nistgħu nifhmu aħjar kif u għaliex Cuschieri kit~b il
versi Mżss Edith Cavell - Sena Wara Mewtha li issa se nġibu biex bihom 
nagħalqu dan l-istudju tagħna. 

B' dak il-lbies abjad ma' tul ġżsimha, 
Salib fuq s' dirha, iħammar nar, 
Hekk, b' daħka !' fommha, kienet tkun dejjem 
Tżġri, titħabat ġewwa l-Isptar. 

Hekk kont, ja xbejba, meta ġew fuqek; 
Bżd-duwa !,żdek ħdejn il-mżdrub, 

Rasek ma' rasu tkellmu ferħana, 
Tżstenna jasal il-ħin miktub. 

Hekk rawk il-morda waqt li kont sejra 
Ma' dawk il-kiefra qlub tal- ħadżd; 
Kemm bkew, jahasra, kif rawk għaddejja 
Tidħak issellem lil kull marżd! 

Mhux li pajjiżha jikber u jogħla, 
W imut haddiehor bil-ghaks u l-ġuħ, 
Mhux dan minn qalbha xtaqet Miss Cavell: 
Xtaqet li ttaffi kemm tista' d-dmugħ; 

ld-dmugh li hareġ flżmkien mad-dmija 
Li 'r-rħula xarrbet, xaTTbet l-ibliet, 
Meta tal-Kajżer, bħal riefnu qawwi, 

Il-qilla fuqek, ja Belġju, għaddiet. 

Għaddiet u ħasdet il-fjur taż-żgħażagħ, 
Għaddiet u qerdet knejjes u djar 

41bid, 7 ta' Diċembru, 1915. 

Li kienu l-għaġeb tas-snajja': kollox, 
Kollox mill-Belġju dlonk spiċċa u mar. 

Kollox qerdulek, imsejken, barra 
Minn ħaġa waħda, barra mill-ġieh: 
Quddiem l-Istorja, li għad tinkiteb, 

Kemm kbirt, ja Belġju, Belġju sabiħ! 

Tgħaqqad ma' tiegħek issa għal dejjem 
L-isem ta' Cavell. Sena għaddiet 
Sew sewwa; kienet ghodwa mill-ikrah, 
Is-Sema mċajpar mill-lew ir-rmied; 

U, b' dik il-libsa bajda bħal qalbek, 
Mort int għall-qatla; mort u mat-tir 
Waqajt fl-art mejta. Qattret ix-xita, 
U dmugħ kien donnu dak it-taqtir. 

Qerduk bħal warda waqt li qed tiftaħ; 
Iżd'ismek baqa', ismek idum 
Sakemm fid-dinja tibqa' t-tifkira 
Ta' dit-taqbida kbira tal-lum; 

U jkun għal dejjem ismek, ja xbejba, 

G ħal min jaf jaqra ġo l-ismijiet, 
Bħal fanal jixgħel f' lejla waħxija, 
Bħal kewkba tiddi f'nofs is-smewwiet! 

